
26. september 2013.                           Nr. 1165 

 

Inuussutissiat ilaanni mingutsitsisarnerit pillugit Kalaallit Nunaannut nalunaarut 

 

 Inuussutissiat il. il. pillugit inatsisip Kalaallit Nunaanni atuutilersinneqarnissaanik peqqussummi 

nr. 523, 8. juni 2004-meersumi § 10, imm. 1, § 13, § 57, imm. 1, § 58 aamma § 69, imm. 3 

naapertorlugit aalajangersarneqarput: 

 

Atuuffii 

 

 § 1. Nalunaarut atuutsinneqassaaq stoffinut inuussutissiani mingutsitsisinnaasunut. 

 Imm. 2. Nalunaarut atuutsinneqassanngilaq sullivinnut, inuussutissianik Kalaallit Nunaanni 

namminermi taamaallaat tuniniagassanik tunisassiortunut imaluunniit sullivinnut inuussutissianik 

uumasuneersuunngitsunik tunisassiortunut. 

 

Nalinginnaasumik aalajangersakkat 

 

 § 2. Inuussutissiat ilanngussaq 1-imi taagorneqartut taamaallaat tuniniarneqarsinnaapput 

naliusunut killissarititat ilanngussami taagorneqartut eqquutsinneqarsimappata.  

 Imm. 2. Naliusunut killissarititat ilanngussaq 1-imi aalajangersarneqartut inuussutissiap 

nerineqarsinnaasortaanut atuutsinneqassapput, ilanngussami allatut aalajangersagaqanngippat. 

 

Inuussutissiat panertitat, kimikillisakkat, suliareqqaakkat akuleriiaallu 

 

 § 3. Ilanngussaq 1-imi inuussutissiani panertitani, kimikillisakkani, piareersariikkani 

imaluunniit akoorutissanik ataasiinnaanngitsunik akuukkani naliusunut killissarititatut 

aalajangersakkanik atuinerni makku sianigineqassapput: 

1) Panertitsineq imaluunniit kimikillisaaneq pissutaalluni stoffip mingutsitsisinnaasup 

kimittussusiani allannguutit. 

2) Suliareqqaarineq pissutaalluni stoffip mingutsitsisinnaasup kimittussusiani allannguutit. 

3) Tunisassiap akoorutaasa  annertussusiinik missangiinerit. 

4) Misissueqqissaarinerni killissatut aalajangikkat. 

 

 § 4. Fødevarestyrelsi pisortatigoortumik misissuigaangami panertitsinertigut, 

kimikillisaanertigut, piareersaatitullu suliarinneqqaarinertigut aamma/imaluunniit akoorinikkut  

pinngorartut pillugit kimittussutsinik, imaluunniit kimikillisaatit annertussusiinik 

erseqqinnerusumik paasissutissiisarlunilu tunngavilersuisarpoq. 

 Imm. 2. Inuussutissalerisut kimittussutsit imaluunniit kimikillisaatit annertussusiat pillugu 

paasissutissiinngippata, imaluunniit Fødevarestyrelsi sulliviup pissutaatitai tunngavigalugit 

naliliippat annertussuseq taaneqartoq eqqortuunngitsoq, Fødevarestyrelsi nammineq taamatut 

annertussusiliissaaq peqqinnissakkut qaffasinnerpaamik illersuiniarnissaq qularnaarumallugu 

paasissutissat pissarsiarineqarsinnaasut tunngavigalugit. 

 

 § 5. §§ 3 aamma 4 atuutsinneqassapput inuussutissiat panertitat, kimikillisakkat, piareersaatitut 

suliareriikkat imaluunniit akuukkat pillugit naliusut immikkut killiliiffigineqanngippata. 

 

 

 



 

Atuinissamut akoorinissamullu inerteqqutit 

 

 § 6. Inuussutissiat ilanngussaq 1-imi naliusunut killissarititatut annertussusiliussanik 

eqquutsitsinngitsut inuussutissatut atorneqassanngillat. 

 Imm. 2. Inuussutissiat ilanngussaq 1-imi naliusunut killissarititatut annertussusiliussanik 

eqquutsitsisut inuussutissianik naliusunut killissarititanik pineqartunik qaangiisunik 

akuneqassanngillat. 

 Imm. 3. Inuussutissiat immikkoortiterneqartussat imaluunniit stoffit mingutsitsissutaasut 

annikillilerniarlugit allatut passunneqartussat inuussutissianik toqqaannartumik nerisassatut 

naatsorsuussanik akuneqassanngillat imaluunniit inuussutissatut atorneqassanatik. 

 

Pisortatigoortumik misissuisarneq 

 

 § 7. Stoffit inuussutissiani uumasuneersuni mingutsitsissutaasinnaasut nalingisa killissaannik 

eqquutsitsiniarluni nakkutilliinerup ilaatut Fødevarestyrelsip misissugassanik tigulaarisarneq 

pillugu pilersaarusiaa ukiumoortumik aalajangersarneqartoq malillugu inuussutissiat 

misissugassanik tigulaariffigineqartassapput. 

 

Pineqaatissiissutit 

 

 § 8. Inatsisit allat malillugit sakkortunerusunik pineqaatissiinissamut pissutissaqanngippat 

akiliisussanngortitaasinnaavoq § 2, imm. 1-imik, imaluunniit § 6-imik unioqqutitsisoq. 

 Imm. 2. Piginneqatigiiffiit il. il. (inatsisitigut aqutsisorisaat) imm. 1 malillugu 

akiliisussanngortitaasinnaapput. 

 

Atuutilersitsineq il. il. 

 

 § 9. Nalunaarut manna atuutilissaaq 15. oktober 2013. 

 Imm. 2. Peqatigisaanik atorunnaassaaq inuussutissiani mingutsitsissutaasartut ilaat pillugit 

Kalaallit Nunaannut nalunaarut nr. 476, 6. maj 2010-meersoq. 

 

Fødevarestyrelsen, ulloq 26. september 2013 

 

P.D.V. 

HANNE LARSEN 

/Mai-Britt Lyngholm Hansen 


